
Safonau proffesiynol diwygiedig ar gyfer cynorthwyo addysgu, addysgu ac arweinyddiaeth – Ymateb CGA i’r ymgynghoriad 
Cyngor y Gweithlu Addysg (CGA) yw rheoleiddiwr proffesiynol, annibynnol y gweithlu addysg yng Nghymru. Fe’n sefydlwyd gan Ddeddf Addysg (Cymru) 2014 (y Ddeddf), fel y’i diwygiwyd, ac rydym yn rheoleiddio ymarferwyr addysg mewn 13 o gategorïau cofrestru gwahanol sy’n rhychwantu ysgolion, addysg bellach, gwaith ieuenctid, addysg oedolion a dysgu’n seiliedig ar waith. Ein Cofrestr Ymarferwyr Addysg (y Gofrestr) yw’r gofrestr ehangaf o weithwyr proffesiynol addysg yn y byd, gyda thros 91,000 o ymarferwyr wedi’u cofrestru.
Mae prif nodau CGA, fel y’u hamlinellir yn y Ddeddf, yn cynnwys: 
(a)	cyfrannu at wella safonau addysgu ac ansawdd y dysgu yng Nghymru; a 
(b) 	cynnal a gwella safonau ymddygiad proffesiynol ymhlith athrawon a phersonau sy’n cefnogi addysgu a dysgu yng Nghymru. 
Mae’r dyletswyddau hyn yn golygu bod datblygu safonau proffesiynol cenedlaethol clir, cadarn a defnyddiadwy yn hanfodol i effeithiolrwydd ein gwaith rheoleiddio. Mae CGA yn croesawu’r cyfle i ymateb i ymgynghoriad Llywodraeth Cymru ar y Safonau Proffesiynol Diwygiedig ar gyfer Cynorthwyo Addysgu, Addysgu ac Arweinyddiaeth.
Mae CGA wedi amlygu pryderon am eglurder a defnyddioldeb ymarferol y safonau proffesiynol presennol, ar gyfer addysgu ac arweinyddiaeth, a chynorthwyo addysgu, yn gyson, yn enwedig yn gysylltiedig â’u defnydd o fewn prosesau rheoleiddio. Felly, rydym yn croesawu penderfyniad Llywodraeth Cymru i gynnal adolygiad o’r safonau. Mae nifer o elfennau cadarnhaol o fewn y drafft diwygiedig, yn enwedig eu cysoni â blaenoriaethau cenedlaethol a’r bwriad i gefnogi myfyrdod a thwf proffesiynol. Fodd bynnag, rydym yn parhau i bryderu bod diffyg strwythur ac eglurder sy’n ofynnol yn y safonau hyn o hyd, i’w defnyddio o fewn fframwaith rheoleiddio. 
Yn fwyaf tyngedfennol, nid ydym o’r farn bod y safonau drafft yn mynegi’n ddigon eglur y disgwyliadau gofynnol ar gyfer ymarfer. Gallai hyn roi ymarferwyr o dan anfantais, trwy gyfyngu ar y meincnod clir a chyson sydd ar gael iddynt ddeall beth sydd i’w ddisgwyl ohonynt a sut caiff eu perfformiad ei asesu. Hefyd, mae’n effeithio ar allu CGA i gyflawni rhai agweddau ar eu swyddogaethau statudol yn effeithiol, yn enwedig yn ymwneud ag asesu cymhwysedd proffesiynol cofrestreion a phennu p’un a yw safonau ymddygiad ac ymarfer disgwyliedig wedi’u bodloni. Yn y pen draw, mae hyn yn peri risg i ddiogelwch, oherwydd gall amwysedd o ran disgwyliadau gyfrannu at ymarfer anghyson a lleihau gallu’r system i nodi pryderon a mynd i’r afael â nhw. 
Myfyrdodau Cyffredinol ar y Safonau Drafft 
Mae CGA yn cefnogi’r bwriad sydd wrth wraidd creu set unedig o 5 safon sy’n cwmpasu gweithwyr cymorth dysgu ysgolion, athrawon ac arweinwyr. Mae potensial gan fframwaith cyffredin i gryfhau cydlyniad ar draws rolau, cefnogi dilyniant a lleihau darnio. Hefyd, mae tystiolaeth yn awgrymu bod strwythurau safonau sy’n cael eu rhannu yn gallu cyfrannu at ddiwylliannau proffesiynol mwy cydweithredol a disgwyliadau cliriach ar draws y system. 
Ar bwynt cysylltiedig, byddem hefyd yn croesawu ystyried ymhellach sut gallai mwy o gydlyniad ar draws y safonau proffesiynol sy’n berthnasol i wahanol grwpiau o gofrestreion CGA gael ei gyflawni. Ar hyn o bryd, mae gwahaniaethau nodedig rhwng naws, ffocws a diben sylfaenol y safonau ar gyfer ymarferwyr mewn ysgolion a’r safonau sy’n berthnasol i ymarferwyr addysg bellach, dysgu’n seiliedig ar waith ac addysg oedolion. Er bod rhaid cydnabod cyd-destunau gwahanol y sectorau hyn, mae CGA o’r farn y gallai ymagwedd gyffredinol fwy cydlynol tuag at safonau proffesiynol helpu i atgyfnerthu disgwyliadau cyffredin o ran proffesiynoldeb, cefnogi symudedd gyrfaol, a chryfhau’r ddealltwriaeth o hunaniaeth broffesiynol ar draws y gweithlu addysg yng Nghymru. Gallai ymdriniaeth o’r fath gynorthwyo i ddatblygu hunaniaeth broffesiynol gref a rennir ymysg addysgwyr sy’n gweithio mewn rolau a lleoliadau gwahanol, tra’n atgyfnerthu disgwyliadau cyson ynghylch ymddygiad a chymhwysedd proffesiynol.
Hefyd, rydym yn croesawu’r cysondeb penodol â blaenoriaethau cenedlaethol allweddol, gan gynnwys Cymraeg 2050 a gwrth-hiliaeth, er, bydd yn bwysig sicrhau bod ymrwymiadau o’r fath wedi’u gwreiddio yn y safonau mewn ffyrdd sy’n llywio ac yn cefnogi ymarfer proffesiynol yn benodol. Yn yr un modd, mae’r pwyslais ar gydweithredu, ymholi ac ymarfer sy’n seiliedig ar dystiolaeth yn cyd-fynd â gweledigaeth ehangach Llywodraeth Cymru am system addysg sy’n hunanwella. Byddem yn gwahodd Llywodraeth Cymru i ystyried sut gellid gwella’r safonau drafft er mwyn sicrhau eu bod yn mynegi gwybodaeth, dealltwriaeth a sgiliau gofynnol ymarferwyr yn gliriach.  
Trwy ein gwaith rheoleiddio, ymgysylltu â fframweithiau proffesiynol eraill, a deialog parhaus â rhanddeiliaid yng Nghymru a’r tu hwnt, gwelwn fod llawer o fodelau safonau’n rhoi pwyslais ar ddisgwyliadau sydd wedi’u mynegi’n glir sy’n defnyddio termau fel “gwybod”, “deall” a “gallu”. Mae’r ymagwedd hon yn helpu i sicrhau bod safonau’n gweithredu’n effeithiol i gofrestreion presennol a’r rhai sy’n ymuno â’r proffesiwn. I’r gwrthwyneb, mae’r disgrifyddion arfaethedig yn dibynnu’n helaeth ar ysgogiadau myfyriol sy’n rhagdybio lefel o wybodaeth bresennol ac y gellir eu dehongli. Rydym yn pryderu y gallai hyn gyfyngu ar eu defnyddioldeb wrth bennu p’un a yw ymarferwyr wedi cyflawni’r safon ymarfer ddisgwyliedig, neu fethu cyflawni’r safon.
Yn ogystal â disgwyliadau gofynnol, nodwn absenoldeb unrhyw lefelau haenedig o hyfedredd (fel newydd, medrus neu arbenigwr). Gall strwythur haenedig o’r natur hon helpu ymarferwyr i ddeall sut beth yw dilyniant dros gyfnod eu gyrfa, gan gefnogi arweinwyr i lunio barn deg, dryloyw a chymesur. Hefyd, byddai’n cynnig fframwaith defnyddiol ar gyfer gwneud penderfyniadau rheoleiddiol, gan helpu i wahaniaethu rhwng cymhwysedd sylfaenol, ymarfer sy’n datblygu a lefelau perfformiad uwch. Heb gamau wedi’u diffinio’n glir fel hyn, mae perygl y bydd disgwyliadau’n amrywio’n helaeth ar draws ysgolion ac awdurdodau lleol, gan ei gwneud hi’n anoddach sicrhau cysondeb, tegwch a llwybrau dysgu proffesiynol cydlynol.
Er bod ymarfer myfyriol yn nodwedd bwysig o ddysgu proffesiynol, mae’r disgrifyddion wedi’u saernïo bron yn gyfan gwbl ar sail hunanwerthuso. Er y gall hunanasesu gryfhau galluogedd ymarferwyr a dwysáu ymgysylltiad proffesiynol, credwn y dylai’r safonau proffesiynol hefyd gael eu hysgrifennu mewn ffordd sy’n hwyluso gwerthuso diduedd gan drydydd parti – yn enwedig pan fydd pryderon am gymhwysedd yn codi. Yn absenoldeb meini prawf gwrthrychol, clir, mae’n mynd yn anodd herio tanberfformio neu sicrhau cysondeb mewn prosesau galluedd neu briodoldeb i ymarfer.
Am y rhesymau hyn, byddai CGA yn gofyn i Lywodraeth Cymru ystyried p’un a oes angen datblygu’r model drafft ymhellach i sicrhau ei fod yn gallu cefnogi ei ddibenion bwriadedig yn llawn. Yn benodol, byddem yn croesawu ystyried ymagwedd ddeubwrpas sy’n cadw elfennau dyheadol a datblygiadol y safonau drafft, ond sydd hefyd yn darparu datganiadau disgwyliadau gofynnol clir a phenodol i gefnogi cysondeb, atebolrwydd a rheoleiddio effeithiol.
Diogelu 
Fe wnaeth yr Adolygiad Ymarfer Plant Estynedig, a gyhoeddwyd gan Fwrdd Diogelu Gogledd Cymru ym mis Tachwedd 2025, amlygu methiannau difrifol mewn trefniadau diogelu ar draws y system. Mae CGA yn rhannu’r pryder dwfn a fynegwyd gan lawer o randdeiliaid am y canfyddiadau hyn. O ystyried y cyd-destun hwn, rydym yn arbennig o bryderus nad yw diogelu’n cael digon o amlygrwydd o fewn y safonau arfaethedig. 
Mae diogelu dysgwyr a phobl ifanc yn ganolog i sicrhau ymddiriedaeth y cyhoedd yn y system addysg ac mae’n hanfodol i God Ymddygiad ac Ymarfer Proffesiynol CGA (y Cod). Mae’r Cod yn gosod diogelu wrth wraidd cyfrifoldeb proffesiynol; fodd bynnag, nid yw’r safonau drafft yn cyfeirio o gwbl at ddiogelu nac at y Cod, er mai dyma yw’r datganiad awdurdodol o ddyletswyddau moesegol ac ymddygiadol cofrestreion. Felly, byddem yn gwahodd Llywodraeth Cymru i ystyried p’un a ellid cryfhau’r safonau trwy adlewyrchu disgwyliadau diogelu yn gliriach a thrwy atgyfnerthu cysondeb â’r Cod, yn enwedig yn gysylltiedig ag ymddygiad proffesiynol.
Credwn y dylid cryfhau’r safonau drafft i: wreiddio diogelu yn benodol ar draws disgrifyddion; amlinellu disgwyliadau clir i arweinwyr fodelu arferion diogelu eithriadol a’u cynnal; a sicrhau cysondeb â’r Cod. Heb yr ychwanegiadau hyn, rydym yn pryderu y gallai’r safonau danseilio ymarfer diogelu a goruchwyliaeth reoliadol.

Sicrhau bod y safonau’n ateb dibenion lluosog 
Mae CGA yn deall ac yn cefnogi safiad Llywodraeth Cymru, sef na ddylai’r safonau gael eu dylunio fel mai nhw yn unig sy’n cael eu defnyddio’n sylfaen ar gyfer adolygu datblygiad proffesiynol mewn ysgolion. Yn ymarferol, fodd bynnag, bydd y safonau’n llywio amrywiaeth o brosesau hanfodol, yn anochel, gan gynnwys: dyfarnu Statws Athro Cymwysedig (SAC); asesu sefydlu statudol; galluedd a rheoli perfformiad; a gweithdrefnau priodoldeb i ymarfer CGA. Yn y cyd-destun hwn, gallai absenoldeb disgwyliadau gofynnol a lefelau hyfedredd graddedig wedi’u mynegi’n glir, ei gwneud hi’n anoddach defnyddio’r safonau yn gyson ac yn gymesur ar draws y dibenion gwahanol hyn, yn enwedig lle mae angen llunio barn am gymhwysedd, dilyniant neu gymorth proffesiynol. 
Rydym yn ymwybodol bod safonau SAC yn cael eu datblygu ar wahân a byddem yn pwysleisio pwysigrwydd sicrhau cydlyniad â’r safonau ‘gydol gyrfa’ ar gyfer athrawon ysgol, arweinwyr a gweithwyr cymorth dysgu. Mae’r alinio hyn yn hanfodol i gefnogi tegwch, cysondeb, a chydlyniad ar draws y  system, yn enwedig o  ystyried bod methu â bodloni’r safonau SAC yn rhwystro unigolyn rhab cofrestru fel athro ysgol. Rydym yn pryderu hefyd nad oes cyfeiriad at sefydlu yn y safonau drafft. Mae hyn yn fater o bryder arbennig i CGA, fel y rheoleiddiwr sy’n gyfrifol am glywed apeliadau gan athrawon newydd gymhwyso (ANG) sy’n methu’r cyfnod sefydlu statudol. Mae methu cwblhau cyfnod sefydlu statudol hefyd yn arwain at ganlyniadau proffesiynol sylweddol, gan ei fod yn atal unigolyn rhag cofrestru fel athro ysgol, ac felly rhag gweithio yn y sector ysgolion a gynhelir yng Nghymru. Felly, mae’n hanfodol bod y safonau’n sefydlu disgwyliadau clir sy’n cefnogi gwneud penderfyniadau cyson. 
Os na ellir defnyddio’r safonau diwygiedig at y dibenion hyn, gallai ysgolion ac awdurdodau lleol deimlo bod rhaid iddynt ddatblygu eu hadnoddau eu hunain. Mae hyn yn peri risg darnio, anghysondeb ac annhegwch. Rydym yn ymwybodol o amrywiaeth yn y defnydd o safonau ar draws Cymru, ac yn y dehongliad ohonynt, ac nid ydym o’r farn bod y safonau drafft diwygiedig, ar eu ffurf bresennol, yn mynd i’r afael â’r broblem ac y gallent waethygu’r broblem. 
Galluogi’r defnydd effeithiol o’r safonau 
Ym marn CGA, er mwyn i’r safonau diwygiedig fod yn effeithiol, mae’n rhaid i Lywodraeth Cymru sicrhau bod ymarferwyr yn gallu eu deall a’u defnyddio’n hyderus. Fodd bynnag, mae tystiolaeth yn awgrymu bod gwybodaeth am y safonau presennol, ac ymwybyddiaeth ohonynt, ymhlith cofrestreion CGA yn amrywio’n fawr. Mae canfyddiadau o Arolwg y Gweithlu Addysg Cenedlaethol 2021 ac ymchwil sy’n archwilio ymhél â’r safonau proffesiynol, y gwnaethom ymgymryd â nhw yn yr un flwyddyn ar ran Llywodraeth Cymru (yn ogystal â’r gwerthusiad o safonau a wnaed gan OB3 ar ran Llywodraeth Cymru rhwng 2021 a 2023), yn dangos yn glir fod ymwybyddiaeth o’r safonau presennol, ac ymhél â nhw, gan athrawon ac arweinwyr yn anghyson, a bod ymwybyddiaeth a dealltwriaeth o’r safonau yn is o lawer ymhlith gweithwyr cymorth dysgu ysgolion. Mae’r canfyddiadau hyn wedi’u hatgyfnerthu ers hynny trwy wybodaeth a gasglwyd trwy ymgysylltiad parhaus â chofrestreion a rhanddeiliaid. 
Mae gan fframwaith unedig y potensial i helpu mynd i’r afael â hyn, ond mae hynny’n amodol ar nifer o amodau. Yn gyntaf, mae angen i’r disgrifyddion fod yn hygyrch, yn rhai y gellir uniaethu a nhw a rhaid iddynt fod yn gysylltiedig â phrofiadau ymarferwyr mewn ysgolion a lleoliadau eraill. Er mwyn i’r safonau gael eu defnyddio’n effeithiol, gallai ymarferwyr elwa o ddarparu offer ac adnoddau ymarferol, a deunyddiau enghreifftiol o safon uchel iddynt, sy’n manteisio ar fodelau ymarfer effeithiol rhyngwladol i annog a helpu gyda dehongliad a defnydd cyson o’r safonau er mwyn datblygu eu hymarfer ar draws y gweithlu. Rhaid i’r offer a’r adnoddau hyn, a’r safonau eu hunain, fod yn gwbl hygyrch i'r holl ymarferwyr, gan gynnwys ymarferwyr sydd ag amhariad ar y golwg neu sydd wedi colli’u golwg. Yn ogystal, byddai ymgyrch gyhoeddusrwydd bwrpasol ac effeithiol i gyd-fynd â’r gweithredu yn helpu i godi ymwybyddiaeth o fodolaeth a diben y safonau ar draws y gweithlu ysgolion cofrestredig yng Nghymru.
Mae CGA yn croesawu bod y Pasbort Dysgu Proffesiynol (PDP) wedi’i amlygu’n offeryn i gipio a rhannu tystiolaeth o’r ffordd y mae unigolion yn ymgysylltu â’u hymarfer ac yn myfyrio arno yn gysylltiedig â’r safonau proffesiynol. Byddwn yn parhau i weithio gyda Llywodraeth Cymru i ddatblygu templedi sy’n hwyluso myfyrdod ac yn dangos tystiolaeth o gipio ag ymgysylltu â’r safonau sydd wedi’u diweddaru. 
Gwarchodaeth ar y Safonau 
Yn ogystal â’r pwyntiau a amlinellwyd uchod ynghylch sylwedd a strwythur y safonau drafft, mae CGA hefyd yn dymuno pwysleisio eu safiad hirsefydlog o ran gwarchodaeth. Rydym yn parhau o’r farn gadarn mai CGA, fel rheoleiddiwr proffesiynol, annibynnol ddylai fod yn gyfrifol am ddal, cynnal, a hyrwyddo’r safonau cenedlaethol ar gyfer eu cofrestreion. Mae’n bwysig amlygu, yn y rhan fwyaf o awdurdodaethau tebyg yn rhyngwladol, mai’r rheoleiddiwr annibynnol neu’r corff proffesiynol sy’n gyfrifol am ddatblygu a goruchwylio’r safonau proffesiynol ar gyfer ymarferwyr addysg. Mae’r model hwn yn cynnig cydlyniad, hygrededd a thryloywder, ac yn rhoi a llinell atebolrwydd glir ar draws y proffesiwn. Nodwn ymhellach fod y model hwn wedi’i sefydlu’n dda ar draws sectorau eraill sy’n cael eu rheoleiddio, a gall greu fframwaith unedig a awdurdodol ar gyfer disgwyliadau proffesiynol, atebolrwydd a datblygiad ledled y gweithlu addysg.  
Hefyd, tynnwn sylw i adroddiad 2017 Pwyllgor Plant, Pobl Ifanc ac Addysg y Senedd, a argymhellodd ehangu cylch gwaith CGA i gynnwys cyfrifoldeb am ddatblygu a rheoleiddio safonau proffesiynol. Mynegodd y Pwyllgor bryder fod diffyg mesurau perfformiad gwaelodlin digonol yn y safonau blaenorol ac amlygont absenoldeb porthgeidwad proffesiynol clir. Mae’r pryderon hyn yn hynod berthnasol o hyd, yn enwedig yng nghyd-destun diogelu. Byddai gwella rôl reoleiddio’r safonau proffesiynol yn cefnogi disgwyliadau cliriach am ymddygiad a chymhwysedd proffesiynol, yn atgyfnerthu hyder y cyhoedd yn y system addysg, ac yn helpu i sicrhau bod y safonau proffesiynol yn gweithredu’n effeithiol at ddibenion datblygiadol ac er mwyn nodi a rheoli risgiau i ddysgwyr a phobl ifanc.
Casgliad
I gloi, mae CGA yn croesawu ymrwymiad Llywodraeth Cymru i ymgysylltu â rhanddeiliaid wrth ddatblygu safonau proffesiynol diwygiedig. Rydym yn cefnogi’r bwriad i greu fframwaith sy’n hybu twf proffesiynol, cydlyniad ac ymarfer o ansawdd uchel ar draws y gweithlu ysgolion. 
Fodd bynnag, byddem yn pwysleisio efallai na fydd y safonau drafft, ar eu ffurf bresennol, yn rhoi digon o eglurder i gynorthwyo ymarferwyr i ddatblygu eu hymarfer, i allu asesu cymhwysedd yng nghyd-destun priodoldeb i ymarfer, nac i sicrhau atebolrwydd proffesiynol cyson a diogelu. Mae safonau clir a diffiniedig yn chwarae rhan bwysig nid yn unig mewn cefnogi dysgu proffesiynol ond mewn cynnal ymddiriedaeth y cyhoedd, amddiffyn plant a phobl ifanc, a bod yn sylfaen i system reoleiddio effeithiol, hefyd. Felly, gofynnwn i Lywodraeth Cymru ystyried p’un a oes angen mireinio ymhellach i sicrhau bod y safonau diwygiedig yn ddigon manwl a chydlynol i gefnogi’r dibenion hyn. Wrth i’r gwaith hwn barhau, byddem hefyd yn annog ystyried ymhellach sut gallai ymrwymiadau fel gwrth-hiliaeth gael eu gwreiddio mewn termau clir a gweithredadwy, sy’n cefnogi ymarfer proffesiynol cyson sy’n cyd-fynd â blaenoriaethau cenedlaethol.
Nodwn hefyd mai’r ymgynghoriad hwn yw’r achlysur cyntaf pan fydd y mwyafrif o ymarferwyr wedi gallu ymgysylltu â’r safonau diwygiedig. Felly, mae’n hanfodol bod Llywodraeth Cymru yn sicrhau bod ymgysylltu ystyrlon yn digwydd, gan gynnwys amrywiaeth eang o ymarferwyr ar draws pob grŵp perthnasol (athrawon, arweinwyr a gweithwyr cymorth dysgu ysgolion), ynghylch diben, fframio a chymhwyso’r safonau. Bydd datblygu ychwanegol helaeth ar y cyd ag ymarferwyr a rhanddeiliaid allweddol yn hanfodol i sicrhau bod y safonau terfynol yn cael eu deall yn glir, eu bod yn ennyn hyder ar draws y gweithlu a’u bod yn gweithredu’n effeithiol yn ymarferol.
Mae CGA yn parhau i ymrwymo i weithio’n adeiladol gyda Llywodraeth Cymru i gryfhau fframweithiau presennol, egluro rolau a chyfrifoldebau, a chefnogi datblygiad safonau proffesiynol sy’n uchelgeisiol ac yn gallu cael eu gorfodi, ac sy’n ateb anghenion dysgwyr, ymarferwyr a’r system addysg ehangach.
Os gallaf fod o gymorth pellach, mae pob croeso i chi gysylltu â mi.

Yn gywir,

[image: ]
Mrs Lisa Winstone
Prif Weithredwr 

